TITAH TUANKU CANSELOR

PADA MAJLIS KONVOKESYEN PERTAMA KUIM

9 OGOS 2003

Bismillahirrahmanirrahim, 

ﻪﺘﺎﻜﺮﺒﻮ ﷲﺍﺔﻤﺤﺭﻮ ﻡﻜﻴﻠﻋ ﻢﻼﺴﻠﺍ
Terlebih dahulu Beta bersyukur ke hadrat Allah subhana wataala kerana atas limpah kurnia dan izinNya jua Beta dapat bersama-sama tuan-tuan dan puan di majlis yang mulia ini. Selawat dan salam ke atas junjugan kita Nabi Muhammad s.a.w serta seluruh keluarga Baginda. 
Pada kesempatan ini Beta mengucapkan setinggi-tinggi tahniah dan syabas kepada para graduan sulung Universiti ini.  Tahniah dan syabas juga diucapkan kepada pihak Pengurusan Universiti kerana berjaya mengadakan Majlis Konvokesyen Pertama yang penuh gilang gemilang dan bersejarah.

Majlis Konvokesyen ini bukan sahaja sangat bersejarah dan bermakna kepada Universiti, para graduan dan ibu bapa, malah ia sebenarnya adalah satu catatan sejarah yang sangat penting dalam sejarah pendidikan negara. Beta sangat berbangga kerana KUIM dalam usia yang masih muda, telah berjaya menghasilkan para graduan yang berkebolehan dan bersedia memberi sumbangan kepada masyarakat dan negara demi meningkatkan lagi kemajuan negara terutama dalam bidang pendidikan.

Sebagai graduan kumpulan pertama Universiti ini, Beta berharap saudara-saudari membuktikan kemampuan dalam setiap bidang yang diceburi. Masyarakat dan negara sentiasa memerhati akan peranan saudara-saudari dalam apa jua tanggungjawab yang diamanahkan. Saudara-saudari hendaklah membuktikan kemampuan dan keunggulan masing-masing, di samping sentiasa memelihara nilai-nilai murni serta berakhlak mulia sepanjang masa. Dengan itu, pasti masyarakat dan negara akan sentiasa ternanti-nanti akan kelahiran graduan daripada KUIM. 
Beta juga merakamkan penghargaan setinggi-tingginya kepada Pengurusan dan seluruh staf Universiti; tenaga akademik dan kakitangan pentadbiran, atas segala usaha dan sumbangan sehingga berjaya melahirkan kumpulan graduan pertama Universiti ini. Sesungguhnya kejayaan ini juga adalah kejayaan tuan-tuan dan puan-puan bersama. Beta berharap tuan-tuan dan puan akan terus mempertingkatkan komitmen sedemikian untuk kejayaan yang lebih cemerlang pada masa hadapan. Jadikanlah Universiti ini sebagai satu kebanggaan untuk semua: wujudkan budaya kerja yang cemerlang; hindarkan sikap mementingkan diri sendiri; utamakan kecemerlangan Universiti dalam semua tindakan tuan-tuan dan puan-puan; berkerjasama rapat antara staf, pelajar dan seluruh warga Universiti agar mampu menghasilkan mutu kerja yang terbaik.  Beta ingin melihat, dalam tempoh terdekat Universiti ini muncul sebagai sebuah universiti terkemuka di dunia kerana universiti ini memiliki ciri-ciri yang diperlukan bagi mencapai matlamat tersebut.  Lebih-lebih lagi ahli-ahli akademiknya bukan sahaja terdiri daripada anak tempatan tetapi juga terdiri daripada warga luar negara.

Para hadirin yang dihormati sekalian,

KUIM adalah sebuah Universiti Islam milik penuh kerjaan Malaysia. Justeru, Beta berharap Universiti ini mampu memberi gambaran tepat tentang falsafah dan konsep pendidikan menurut ajaran Islam sebenar.  Falsafah dan konsep tersebut hendaklah diterjemahkan secara penuh bijaksana menerusi aktiviti kurikulum serta ko-kurikulum yang ditawarkan.  Namun dalam keghairahan untuk menerapkan falsafah dan konsep tersebut, pihak perancang dan pengurusan Universiti hendaklah mengambilkira kedudukan negara ini yang terdiri daripada pelbagai keturunan, kepercayaan agama serta kebudayaan.

Untuk membuktikan bahawa pendidikan menurut Islam tidak hanya terbatas kepada ilmu keagamaan semata-mata, maka Beta berharap Universiti ini segera menggerakkan usaha untuk menawarkan program-program baru termasuk bidang perubatan, sains dan teknologi.  Dengan demikian barulah falsafah dan konsep pendidikan Islam yang sebenar dapat dilaksanakan dalam kurikulum serta program pengajian yang ditawarkan.  Beta ingin melihat Universiti ini mengembalikan keagungan tamadun Islam serta kecemerlangan ilmu pengetahuan berasaskan ajaran Islam sepertimana yang pernah berlaku dalam sejarah dunia pada masa lalu.  Beta yakin Universiti ini mampu memainkan peranan ini kerana para ahli akademik serta para pentadbirnya memiliki semangat serta komitmen yang tinggi untuk mencapai hasrat tersebut.

Selain daripada itu, potensi Universiti ini untuk mengantarabangsakan aktiviti pendidikan di negara ini boleh dicapai dengan segera kerana Universiti ini mempunyai ciri-ciri yang boleh membantu ke arah usaha tersebut seperti penggunaan bahasa Arab dan bahasa Inggeris secara meluas dalam proses pembelajaran dan pengajaran.  Tenaga pengajar pula terdiri daripda ahli akademik berwibawa sama ada yang datang dari luar negara atau dari negara ini.  Faktor-faktor ini boleh menarik minat para pelajar dari negara-negara luar, terutama dari negara-negara Islam lain untuk menjadikan KUIM sebagai destinasi pendidikan tinggi mereka.  Mungkin Universiti ini boleh mengambil daya usaha yang lebih proaktif untuk merealisasikan hasrat negara menjadikan pendidikan sebagai aset pelancongan utama negara.  Hal ini boleh dilaksanakan menerusi sajian program-program bersifat antarabangsa.

Beta juga ingin melihat Universiti ini memberi sumbangan kepada pembangunan negara umumnya dan pembangunan Negeri Sembilan khususnya.  Hal ini menjadi lebih penting kerana kampus tetap KUIM yang sedang dalam pembinaan terletak di Bandar Baru Nilai, Negeri Sembilan.  Beta harap kedudukan Universiti ini di Negeri Sembilan dapat merangsang serta merancakkan lagi pembangunan kawasan sekitar Bandar Baru Nilai dan kawasan-kawasan lainnya.  Banyak program boleh dilaksanakan oleh KUIM untuk tujuan tersebut, terutama menerusi aktiviti penyelidikan, pembangunan dan kemasyarakatan.  Pihak Universiti juga boleh membantu pihak berkuasa negeri dan tempatan untuk memenuhi keperluan rakyat atau masyarakat setempat sesuai dengan kepakaran yang ada di Universiti. 

Dalam hubungan ini, Beta ingin mengambil kesempatan mengucapkan terima kasih kepada Kerajaan Pusat, khususnya Kementerian Pendidikan, kerana menempatkan kampus tetap KUIM di Bandar Baru Nilai, Negeri Sembilan Darul Khusus.  Sememangnya belanja membangunkan dan seterusnya menguruskan sebuah universiti sangat tinggi.  Namun dengan komitmen pihak kerajaan untuk menjadikan pendidikan sebagai agenda pembangunan negara telah mempastikan KUIM berdiri megah di sebuah kawasan yang sangat bernilai di Bandar Baru Nilai. 

Tuan-tuan dan Puan-puan yang dihormati,

Agama Islam dan umat Islam sekarang sering diberi gambaran negatif oleh pihak tertentu.  Oleh itu, ahli-ahli akademik daripada semua bidang pengajian di Universiti ini hendaklah mengembeling tenaga dan berperanan untuk mengembalikan status dan martabat agama Islam serta umatnya pada kedudukan sewajarnya.  Hal ini kerana Universiti ini memiliki kepakaran dalam pelbagai bidang, terutama bidang Pendidikan Islam.  

Beta berpendapat penubuhan KUIM sebagai sebuah universiti awam merupakan kemuncak kepada Sistem Pendidikan Islam di negara ini dan malahan di seluruh dunia.  Anak-anak yang dahulunya belajar di sekolah-sekolah agama tidak mempunyai jaminan melanjutkan pelajaran ke peringkat pengajian tinggi secara terancang seperti yang ada sekarang.  Kebanyakan daripada mereka yang berjaya ke peringkat pengajian tinggi, menjurus kepada bidang Pengajian Islam tradisional. Dengan berdirinya KUIM di persada masyarakat, maka peluang anak-anak di sekolah-sekolah agama kini terbuka luas.  Kini mereka berpeluang bukan sahaja untuk mendalami serta mengkhusus dalam bidang pengajian agama, malah mereka juga berpeluang untuk melanjutkan pengajian peringkat tinggi dalam bidang-bidang lain seperti ekonomi, muamalat, undang-undang, kaunseling, komunikasi, perubatan, sains dan teknologi.  Program pengajian yang diwujudkan oleh Universiti ini dengan sendirinya menghapuskan tohmahan daripada sesetengah pihak tentang wujudnya unsur sekular dalam sistem pendidikan negara. Beta yakin, ia juga akan menghapuskan tanggapan atau kefahaman bahawa wujudnya pemisahan antara ilmu keduniaan dengan ilmu keakhiratan.

Beta merasakan bahawa harapan negara dan masyarakat terhadap Universiti ini sangatlah tinggi.  Pihak Universiti juga telah menyedari keadaan tersebut.  Lantaran itu, beberapa langkah positif telah diambil.  Hal-hal seperti pengembangan program akademik dan angunan sahsiah pelajar  sentiasa diberi perhatian; aktiviti penyelidikan dan pembangunan sentiasa digalakkan; aktiviti konsultansi atau rundingan juga sentiasa disumbangkan; dan berbagai-bagai usaha lagi.  Sehubungan itu, Beta yakin dalam tempoh terdekat, pihak kerajaan wajar mempertimbangkan supaya perkataan “Kolej” pada Universiti ini ditiadakan dan ia menjadi “Universiti Islam Malaysia (UIM)”.  Dengan demikian, ia lebih jelas memberi pengiktirafan kepada kedudukan dan peranan Universiti ini serta pada waktu yang sama tidak menimbulkan sebarang keraguan dan kekeliruan, dan pihak Unviersiti dengan penuh yakin dan bangga, boleh bergiat lebih aktif lagi bagi mencapai matlamat membangunkan negara dan manusia sejagat.

Beta juga yakin dengan falsafah, misi, visi dan moto yang didokong oleh semua warga KUIM, Universiti ini mampu muncul sebagai sebuah unviersiti yang sentiasa mengutamakan kualiti dan kecemerlangan dalam semua aspek.  Beta berharap Universiti ini berupaya menyerlah keunggulan serta keunikannya agar KUIM terus cemerlang dan gemilang.

Sekian, tahniah, selamat berkhidmat dan selamat berjaya. (Sumber- PRO USIM)

